
ინგლისურიდან თარგმნა
მაია წითაძემ

წიგნი მესამე



Sinaarsi

1. ახალი მოსწავლე .............................................................................5

2. სკოლაში დაბრუნება .................................................................... 12

3. პირველი საღამო ..........................................................................20

4. ზერელდას მეოთხე კლასში სვამენ .............................................28

5. ვილჰელმინას ჩამოსვლა ..............................................................36

6. ბილი და ქარიშხალა .....................................................................44

7. მესამე კლასის საერთო ოთახი ....................................................52

8. ზერელდას გასაჭირი ....................................................................60

9. ლაკროსის მოედანზე ....................................................................69

10. ბილი და ქალბატონი პიტერსი ................................................... 78

11. ალისიას ამანათი მოუვიდა .........................................................86

12. დღეები მიქრიან .......................................................................... 94

13. ზერელდას უიღბლო რეპეტიცია ............................................. 102

14. ბილი გამოიჭირეს .......................................................................110

15. მავის იდეა ..................................................................................118

16. სად არის მავი? .......................................................................... 126

17. ჯირითი შუაღამისას ................................................................. 134

18. დილა .......................................................................................... 142

19. რეპეტიციაზე ..............................................................................151

20. ოინი ........................................................................................... 160

21. მავი და ზერელდა ...................................................................... 169

22. ყველაფერი გამოსწორდა ..........................................................176

23. სემესტრის სასიამოვნო დასასრული ...................................... 183



5

1

axali moswavle

დარელ რივერსი დედასთან ერთად ალაგებდა ბარგს პან

სიონში გასამგზავრებლად. მისი უმცროსი და ფელისიტა 

იქვე იდგა და სამზადისს გაფაციცებით ადევნებდა თვალ

ყურს. გულში ნატრობდა, ნეტავ დარელთან ერთად მეც მივ

დიოდეო. 

– გამხიარულდი, ფელისიტა! – მიუხვდა ფიქრს უფროსი 

და, – მომავალი სექტემბრიდან შენც ჩემთან ერთად წამოხვალ 

მელორი ტაუერსში. ხომ ასე იქნება, დედა?

– იმედია, – უპასუხა დედამ, – ქალბატონმა გრეილინგმა 

მითხრა, მაგ დროისთვის პანსიონში თავისუფალი ადგილი 

მექნებაო. ოჰ, დარელ, ამდენ წიგნებს ნუ წაიღებ, თორემ 

ბარგი დაგიმძიმდება!

– უნდა წავიღო, დედა! – გაჯიუტდა დარელი, – და კიდევ 

გორგოლაჭები მინდა, პანსიონის ეზოში ციგურაობის ნება 

დაგვრთეს. ძალიან ვიხალისებ! 

– კარგი, მაგრამ მაშინ მოგიწევს, ნახევარი ჩემოდანი 

ამოალაგო, ციგურები ხომ ქვემოთ უნდა ჩაიდოს, – შეახსენა 

დედამ, – ჰო, მართლა, საძინებლის ჩუსტები დანიშნე?

– უი, არა! ფელისიტა, საყვარელო, გაუკეთე რა ნიშანი, – 

სთხოვა დას გოგონამ, – თორემ დიასახლისმა რამე ნივთი 

დაუნიშნავი თუ ნახა, გადაირევა!

ფელისიტა კალმის გამოსატანად შურდულივით გავარდა. 

იგი თერთმეტი წლისა იყო, დარელი კი – თოთხმეტის. ოჰ, 

როგორ უნდოდა, მელორი ტაუერსში თვითონაც ესწავლა! 

უფროსი დისგან იცოდა, რომ ის მსოფლიოში საუკეთესო 

სკოლა იყო!

– ნეტავ ის ახალი გოგო არ აგვკიდებოდა! – ცხვირი აიბზუა 

დარელმა, თან ჩემოდნისაკენ გადაიხარა, – გამახსენე, დედა, 

რა ჰქვია? ვერაფრით დავიხსომე.

– ზერელდა. ზერელდა ბრასი, – შეახსენა დედამ.

– იჰ, ზერელდა რა სახელია! – აიმრიზა დარელი, – დედა, 

რა იცი მის შესახებ?

– ამერიკის შეერთებული შტატებიდანაა, მაგრამ ბებია 

ჰყავს აქაური და ერთი წლით მასთან რჩება, ინგლისში. თქვენ

თან ისწავლის, მელორი ტაუერსში. ისე, ძალიან მიკვირს, ასე 

მცირე დროით რატომ აიყვანეს!

– ნანახი გყავს? როგორ გამოიყურება? 

– არა, მხოლოდ სურათებით ვიცნობ. ოცი წლის გოგოს 

ჰგავს, სინამდვილეში მხოლოდ თხუთმეტისაა. 

– თხუთმეტის თუ არის, ჩვენთან რატომაა, ერთი კლასით 

წინ არ უნდა იყოს?.. დედა, რა ცუდია, არა, სელის წითელა 

რომ შეეყარა. ჩვენთან ერთად ვერ მოდის და მოგვიანებით 

ჩამოვა პანსიონში. 

სელი ჰოუფი დარელის საუკეთესო მეგობარი იყო. ისი

ნი, ჩვეულებრივ, ერთად მიემგზავრებოდნენ ხოლმე მელო

რი ტაუერსში. ხან დარელის მამას მიჰყავდა მანქანით, ხან 

კიდევ – სელისას. ამჯერად სელი ვერ მიდიოდა, რადგან წითე

ლა შეეყარა.

– სკოლაში რომ მიხვალ, წერილი მისწერე სელის, – ურჩია 

ქალბატონმა რივერსმა ქალიშვილს, – გმადლობ, ფელისი

ტა, რა ლამაზად დაგინიშნავს ჩუსტები! ხალათი ხომ ჩადე, 

დარელ? აჰა, აქ ყოფილა. ახლა კი ნამდვილად მზად ვართ 

გასამგზავრებლად. ნივთების სია სად არის? გადავხედავ, 

რამე არ დაგვრჩეს!

– სელი რომ ავად არ იყოს, ზერელდას წაყვანა აღარ მოგვი

წევდა – მისი ადგილი, უბრალოდ, აღარ გვექნებოდა, – კვლავ 

ახალ გოგონაზე წამოიწყო ლაპარაკი დარელმა, – რატომღაც 

მგონია, რომ არ მომეწონება ის გოგო. მთელი გზა რაზე უნდა 

ველაპარაკო?

– როგორ თუ რაზე, მელორი ტაუერსზე მოუყევი! – ურჩია 

დედამ, – რა ვიცი, შინ კი გამუდმებით შენს სკოლაზე ლაპა

რაკობ!

როგორც იქნა, ბარგის ჩალაგებას მორჩნენ და ჩემოდნის 

გასაღებს დაუწყეს ძებნა, რომელიც წასვლის დროს ყოველ

თვის სადღაც ქრებოდა ხოლმე. 

– ჩემს ჯანმრთელობის ცნობას ხელი მოაწერე, დედა? – 

იკითხა დარელმა, – სად ჩადე? ხელჩანთაში, არა? კარგია! 

ნეტავ აირენი ამ სემესტრში მაინც თუ იპოვის თავის ცნობას?

ფელისიტამ ჩაიხითხითა. მას უყვარდა დაბნეულ აირენზე 

ამბების მოსმენა, რომელსაც ჯანმრთელობის ცნობა ყოველ

თვის თან ჰქონდა, მაგრამ ვერასოდეს პოულობდა, როცა 

დიასახლისი მოსთხოვდა. 

მეორე დღეს დარელი მშობლებთან ერთად მანქანით 

მელორი ტაუერსში მიემგზავრებოდა. შინიდან ადრე უნდა 

გასულიყვნენ, ამიტომ თან წასაღები ბარგი წინასწარ გაამზა

დეს. დარელს ერთი ასეთი ტრადიცია ჰქონდა: სანამ გაემგზა

ვრებოდა, ფელისიტასთან ერთად მთელ ეზოს მოივლიდა და 

ყველასა და ყველაფერს დაემშვიდობებოდა, ქათმებსაც კი!

– მომავალ სექტემბერში შენთან დამშვიდობება აღარ 

მომიწევს, ფელისიტა, – უთხრა დარელმა დას, – ახლა კი, ნახ

ვამდის! გირჩევ, სპორტს მეტი ყურადღება დაუთმო, მელორი 

ტაუერსში რომ ჩამოხვალ, შენით უნდა ვიამაყო! 

როგორც იქნა, დაიძრნენ. ცენტრალურ გზაზე გავიდნენ 

და დასავლეთისაკენ აიღეს გეზი. იანვრის სასიამოვნო დღე 

იყო – ცივი, მაგრამ მზიანი. დარელმა პლედი მოიხურა. უკანა 

სავარძელზე მარტო იჯდა. ცოტა ხანში ზერელდა მოუჯდე

ბოდა გვერდით. ზერელდა დიდ სახლში ცხოვრობდა, მათგან 

დაახლოებით ორმოცდაათი მილის მოშორებით. მისი ბებია 

და ქალბატონი რივერსის დედა ძველი მეგობრები იყვნენ. 

სწორედ დედამ სთხოვა ქალბატონ რივერსს, ზერელდა მელო

რი ტაუერსში გაეყოლებინათ.

– ვფიქრობ, მისთვის სასარგებლო იქნება, გოგონები გზა

ში მელორი ტაუერსის შესახებ თუ ისაუბრებენ, – აღნიშნა 

დარელის ბებიამ, – ზერელდამ მისთვის უცნობ სკოლაში თავი 

უცხოდ რომ არ იგრძნოს.

როგორც უკვე ვიცით, დარელს ეს ამბავი დიდად არ გახა

რებია. ისედაც იმაზე წუხდა, რომ სელი არ მიჰყვებოდათ და 

ახლა კიდევ ეს ზერელდა! მაინც რა უცნაური სახელი ჰქონდა! 

ნეტა თვითონაც ასეთივე უცნაური იყო? ამას მალე გაიგებდა!

– აი, ნოტინგიც, – თქვა ბატონმა რივერსმა და საგზაო ნიშა

ნზე მიუთითა, – აქ უნდა მივაკითხოთ იმ ამერიკელ გოგონას, 

არა?

– დიახ, – დაეთანხმა ქალბატონი რივერსი და სავიზიტო 

ბარათს დახედა, – ეკლესიასთან მარჯვნივ მოუხვევ, მერე 

გორაკზე ახვალ, ისევ მარჯვნივ მოუხვევ და დიდ თეთრ სახლს 

დაინახავ. იქ ცხოვრობს ზერელდა.

მანქანა მალე მიადგა დიდ თეთრ სახლს, უფრო სწორად, 

სასახლეს. კარი მსახურმა გააღო და მალე სახლიდან პატარა 

ტანის, მოხდენილი, ხანში შესული ქალბატონი გამოცუნცუ

ლდა – დარელის ბებიის მეგობარი.

– როგორ შეგაწუხეთ! – მოიბოდიშა მან და შვილიშვილს 

გასძახა, – ზერელდა, მოგაკითხეს, ხომ მზად ხარ? 

ზერელდას პასუხი არ გაუცია და არც გამოჩენილა. უხე

რხულობის გასაფანტავად ბებიამ სტუმრები ყავაზე შეიპატი

ჟა, მაგრამ ქალბატონმა რივერსმა იუარა, გრძელი გზა გვიდე

ვს და სკოლაში დაღამებამდე უნდა ჩავასწროთო.

– თუ უკვე მზადაა, სჯობს გზას დავადგეთ, – დაამატა 

ბატონმა რივერსმაც, რომელიც, ცოტა არ იყოს, გაღიზიანდა, 

რადგან მოელოდა, რომ ზერელდა უკვე მზად დახვდებოდა.

– ზერელდა, გამოდი, ბოლოს და ბოლოს! – ხმას აუწია ბები

ამ და მსახურს მიუბრუნდა, – ხომ არ იცი, სადაა ამდენ ხანს 

ზერელდა? რატომ აგვიანებს?

რამდენიმე წუთის შემდეგ ისიც გამოჩნდა, თუმცა დარელმა 

რომ დაინახა, სხვა ვინმე ეგონა! ვერ წარმოიდგენდა, რომ ეს 

მაღალი, ტანკენარი გოგო, მხრებზე დაყრილი, ქერად შეღე

ბილი კულულებით, მისი თანაკლასელი იქნებოდა.

დარელი გაოცებით მიაშტერდა. გოგო კინოვარსკვლავს 

უფრო ჰგავდა, ვიდრე მოსწავლეს. ოჰ, ეს რა არის? – პომადაც 

კი უსვია.

„ეს ჩემი თანაკლასელი უნდა იყოს?! – გაიფიქრა დარელ

მა, – ოცი წლის მაინც იქნება!“

– ოჰ, ზერელდა, სად იყავი აქამდე? რა ხანია, გელოდე

ბით! – უსაყვედურა ბებიამ. 

– მაპატიეთ, – ჩაილაპარაკა გოგონამ. 

ბებიამ ის რივერსებს გააცნო. ბატონი რივერსი უკვე 

ვეღარ ითმენდა. მას ხომ ლოდინი ძალიან ეჯავრებოდა! თან 

ეს გადაპრანჭული გოგოც დიდად არ მოეწონა!

დარელსაც შეშფოთება დაეტყო. რაზე უნდა ელაპარაკა 

მასზე ბევრად უფროს გოგონასთან მთელი გზა?!

– სკოლის ქუდი დაიხურე, ბებო, – მზრუნველობით უთხრა 

ბებიამ და ქუდი მიაწოდა. 

– რაო? ამ საშინელებას როგორ დავიხურავ! – აიმრიზა 

გოგო, – არა, ბებია, ამას არასოდეს ვიზამ! 

დარელს უნდოდა ეთქვა, ქუდის დახურვა აუცილებლად 

მოგიწევსო, მაგრამ ვერ გაუბედა. ზერელდას არა მარტო 

გარეგნობა, მანერებიცა და ლაპარაკის სტილიც მოზრდილი 

ადამიანისა ჰქონდა. 

საბოლოოდ გოგონა მოხდენილად მოკალათდა დარელის 

გვერდით, უკანა სავარძელზე.

– დაიმახსოვრე, ზერელდა, შენ ახლა ინგლისურ სკოლაში 

მიდიხარ და იქაურ წესებს უნდა დაემორჩილო! – დაარიგა 

ბებიამ, – ეგ პომადა მოიწმინდე, რამდენჯერ გითხარი უკვე! 

თავი დიდი ნუ გგონია, ჯერ მხოლოდ სკოლის მოსწავლე ხარ!

ბატონი რივერსი ძალიან გააღიზიანა ამ ლაპარაკმა და 

სასწრაფოდ ძრავა ჩართო, აქაოდა, ბევრი დრო არა მაქვსო. 

– ნახვამდის! – დაემშვიდობა ქალბატონი რივერსი ქალს 

და მანქანაც დაიძრა. 

ბატონმა რივერსმა შვებით ამოისუნთქა და ცალი თვალით 

ცოლს გახედა, რომელიც უკან შებრუნებულიყო გოგონების

კენ. დარელი დედის გამოხედვით მიხვდა, რომ ზერელდაზე 

ისიც მასავით ფიქრობდა და ცოტა დამშვიდდა. 

– პლედი კარგად გახურავს? – თავაზიანად ჰკითხა დარელ

მა გვერდით მჯდომს.

– დიახ, გმადლობ, – უპასუხა ზერელდამ. 

ამის შემდეგ სიჩუმე ჩამოვარდა. დარელმა გონება დაძაბა, 

რაზე წამოვიწყო საუბარიო. 

– ხომ არ გინდა, მელორი ტაუერსზე რამე გიამბო? – ჰკით

ხა ბოლოს. 

– მიდი, აბა, საყვარელო, – ზარმაცად უპასუხა გოგონამ, – 

მოყევი, რაც იცი. მასწავლებლები როგორები არიან?

– შენ ჩემს კლასში არ მოგიწევს, როგორც ვიცი, თხუთმე

ტის ხარ, არა? – თქვა დარელმა.

– მალე თექვსმეტის ვხდები, – ზერელდამ თმაზე ხელი 

გადაისვა, – ჰო, ალბათ შენს კლასში არ ვიქნები, არც ისე 

დიდი ჩანხარ. 

– ზუსტად ჩემი თანაკლასელების ტოლი ვარ, – ცოტა არ 

იყოს, ეწყინა დარელს და გაიფიქრა, თმა მასავით რომ ავი

ჩეჩო, მეც მაღალი გამოვჩნდებიო. შემდეგ მელორი ტაუე

რსის შესახებ ამბების მოყოლა დაიწყო. ეს ხომ მისი საყვა

რელი თემა იყო! ჰყვებოდა დიდებული სკოლაპანსიონის 

ოთხი კოშკის შესახებ, რომლებიც შენობის ოთხივე კუთხეში 

იყო განლაგებული, თვითონ შენობა კი გალავანივით გარს 

ერტყმოდა ულამაზეს ეზოს. ხატოვნად აღწერა უზარმაზარი 

აუზი, რომელიც ზღვის მოქცევისას ბუნებრივად ივსებოდა 

წყლით და არაჩვეულებრივი საბანაო ადგილი იყო.

– თითოეულ კოშკში გოგონების საცხოვრებელი პანსიო

ნია განთავსებული. იქ არის საძინებლები, საერთო ოთახები, 

სადაც ვთამაშობთ და სკოლის შემდეგ დროს ვატარებთ, – 

აღარ ჩერდებოდა დარელი, – ჩვენი პანსიონის გამგე ქალბა

ტონი პოტსია. ჰო, მართლა, შენ რომელ კოშკში გაგამწესეს? 

პასუხი რომ ვერ მიიღო, გულმოსულმა გახედა ზერელდას – 

მას არცერთი სიტყვა არ გაუგონია დარელის მონათხრობი

დან, რადგან ღრმად ჩასძინებოდა.

დარელი ისე გაბრაზდა, რომ გადაწყვიტა, როცა ზერელდა 

გაიღვიძებდა, საერთოდ აღარაფერი ეთქვა მისთვის. მძინა

რე გოგონა კარგად შეათვალიერა. შთამბეჭდავი გარეგნობა 

ჰქონდა, თუმცა მხრებზე დაყრილი კულულები მთლად ოქრო

სფერი არ ჰქონია, უფრო თითბრისფერი ეთქმოდა. დარელი 

ახლა იმით დაინტერესდა, თმა შეღებილი ჰქონდა თუ არა. 

ალბათ, არა, რადგან ასე პატარას შეღებვის უფლებას არ 

მისცემდნენ. ბოლოს კი დაასკვნა, ამერიკაში გოგონები უფრო 

სწრაფად იზრდებიანო.

„რა ცუდია, ამანაც მელორი ტაუერსში რომ უნდა ისწა

ვლოს, – გაიფიქრა დარელმა და გოგონას ლამაზ სახეს დაა

კვირდა, რომელსაც, მისი აზრით, ეს მაკიაჟი სულაც არ უხდე

ბოდა, – დარწმუნებული ვარ, გონდოლინას მოეწონება. იმ 

სულელს ხომ ყოველთვის ზერელდასნაირები მოსწონს!“

ბატონმა რივერსმა უკან მოიხედა და მძინარე გოგო რომ 

დაინახა, დარელს მეგობრულად გაუღიმა. იმანაც ღიმილითვე 

უპასუხა, თან გაიფიქრა, ნეტავ ზერელდას მშობლები როგო

რები არიანო, და თვითონვე დაასკვნა, ალბათ ძალიან უცნა

ურები, რადგან ასეთი ქალიშვილი ჰყავთო. 


